भारत सरकार
कृषि एवं किसान कल्‍याण मंत्रालय
कृषि, सहकारिता एवं किसान कल्‍याण विभाग
राज्‍य सभा
अतारांकित प्रश्‍न सं. 818
22 दिसंबर, 2017 को उत्‍तरार्थ
विषय: फसल बीमा योजनाओं से किसानों को परिचित कराना
818. श्री सुरेन्द्र सिंह नागरः 
    क्या कृषि एवं किसान कल्याण मंत्री यह बताने की कृपा करेंगे किः
(क) सरकार द्वारा किसानों को प्राकृतिक आपदाओं से बचाने के लिए क्या प्रयास किए जा रहे हैं;
(ख) इन फसल बीमा योजनाओं से किसानों को किस प्रकार राज्य-वार परिचित कराया जा रहा है 
    ताकि इन योजनाओं से अधिकाधिक किसान लाभान्वित हो सकें; और
(ग) क्या किसान बीमा योजना के तहत जल-जमाव जैसा व्यावहारिक खतरा कवर किया जाता है, 
    यदि हां, तो तत्संबंधी ब्यौरा क्या है?
उत्‍तर
कृषि एवं किसान कल्‍याण मंत्रालय में राज्‍य मंत्री (श्री परषोत्‍तम रूपाला)
(क) किसानों को प्राकृतिक आपदाओं, कीटों, रोगों व मौसम की प्रतिकूल स्‍थितियों के कारण फसल खराब होने से बचाने के लिए भारत सरकार खरीफ, 2016 मौसम से नई उपज सूचकांक आधारित योजना अर्थात प्रधानमंत्री फसल बीमा योजना व मौसम सूचकांक आधारित योजना अर्थात् पुनर्गठित मौसम आधारित फसल बीमा योजना, का कार्यान्‍वयन कर रही हैं। 
	पीएमएफबीवाई में गैर-निवार्य प्राकृतिक जोखिमों अर्थात प्राकृतिक रूप से लगने वाली आग व बिजली गिरने, तूफान, ओलावृष्‍टि, चक्रवात, टाइफून, टैम्‍पेस्‍ट, हरीकेन, टोरनाडो आदि; बाढ़, आप्‍लावन व भूस्‍खलन, सूखे, सूखे की अवधि, कीटो/रोगों आदि के कारण उपज नुकसान को कवर करने के लिए व्‍यापक जोखिम बीमा का प्रावधान है। दूसरी ओर, आरडब्‍ल्‍यूबीसीआईएस प्रतिकूल मौसम की घटनाओं जैसे कम व अधिक वर्षा, कम अथवा निम्‍न तापमान, आर्द्रता आदि, जिन्‍हें फसल उत्‍पादन को प्रभावित करने वाला माना जाता हैं, के लिए किसानों को बीमा सुरक्षा/दावों के निपटान की व्‍यवस्‍था हैं। 

(ख) पीएमएफबीवाई/आरडब्‍ल्‍यूबीसीआईएस के तहत कवरेज बढ़ाने के लिए किसानों में जागरूकता लाने के लिए सरकार पणधारियों के लिए क्षमता निर्माण व प्रशिक्षण कार्यक्रमों के साथ-साथ फसल बीमा योजनाओं के लाभ के विषय में किसानों को शिक्षित करने के लिए व्‍यापक प्रचार व जागरूकता कार्यक्रम शुरू कर रही है। जागरूकता बढ़ाने के लिए शुरू किए गए प्रमुख कार्यक्रमों में अग्रणी/स्‍थानीय अखबारों में विज्ञापनों, दृश्‍य-श्रव्‍य माध्‍यम से प्रसारण, स्‍थानीय भाषाओं में पम्‍पलेट वितरण, कृषि मेलों/गोष्‍ठियों में भागीदारी और किसान पोर्टल आदि के जरिए कार्यशालाओं/प्रशिक्षण का आयोजन एवं एसएमएस के माध्‍यम से योजना की विशेषताओं व लाभ का प्रचार शामिल हैं। विभिन्‍न कृषि विज्ञान केंद्रों (केवीके) में एक दिवसीय सेमिनार/किसान मेले का भी आयोजन किया गया है। इसके अतिरिक्‍त, सांसदों, पंचायती राज संस्‍थाओं के प्रतिनिधियों आदि सहित जन प्रतिनिधियों  के साथ कई बार पत्राचार किया गया है। खरीफ, 2017 में कृषि समुदाय में जागरूकता फैलाने के लिए किसानों को पावती रसीदें व फोलियो भी प्रदान किए गए जिसमें योजना का सार शामिल हैं। 
(ग) क्षेत्र दृष्‍टिकोण आधार पर व्‍यापक जोखिम बीमा के अतिरिक्‍त, पीएमएफबीवाई अधिसूचित इकाई अथवा प्‍लॉट के एक भाग को प्रभावित करने वाले स्‍थानीकृत जोखिमों/आपदाओं अर्थात आप्‍लावन, भूस्‍खलन व ओलावृष्‍टि के कारण प्रत्‍येक खेत में फसल नुकसान के लिए बीमा कवरेज भी प्रदान करती हैं।

